
YAPON ORDENLARI TARIXIDAN
Qadimdan davlat oldida alohida xizmat ko’rsatgan shaxslar hukmdorlar tomonidan maxsus taqdirlanib kelingan. Moddiy ko’rinishdagi mukofotlash, asosan pul yoki yer-mulk, g’arbda feod, sharqda suyurg’ol, jogir shaklida bo’lgan. Antik davrdan boshlab yuksak xizmatlari uchun turli shakldagi nishonlar berila boshlanib, o’rta asrlarda Yevropadagi diniy-ritsarlar ordenlari paydo bo’lgach, maxsus ordenlar tizimining shakllanishi boshlandi. Keyinroq ordenlar tizimi davlatlarning ichki va tashqi siyosat, xalq tarixi va ma’naviyatida muhim o’rin tuta boshladi. Fuqorolarni orden va medallar bilan taqdirlanishi, bu ko’p yillik davlat va jamiyat oldidagi xizmatlar, turli sohadagi yutuqlarni baholanishi bo’lib xizmat qilgan. Ordenlar o’z nufuzi bilan Yaponiya tarixida ham muhim o’rin tutadi. XIX asrning 50-yillarida Yaponiya tashqi dunyodan uzilgan, Tokugava sulolasi syogunlari boshqaruvidagi qoloq davlat edi. 1854-yil Metyu Perri boshliq AQSH kemalari Tokioni o’qqa tutgach, 1638-yilda syogun Tokugava Iemisu o’rnatgan "yopiq eshiklar” siyosati barbod bo’ldi. Yaponiya chet el davlatlari bilan aloqalar o’rnatila boshlaganidan so’ng, syogun ukasi Akitake boshchiligidagi elchilarini 1866-yil Parijga, 5-butun dunyo ko’rgazmasiga yuboradi. Syogunni raqibi Ryukku oroli knyazi Simadzu Sasuma elchilari ham ko’rgazmaga kelishib, yashirin tayyorlangan ilk yapon ordenini Napoleon III va boshqa davlat rahbarlariga berganlar. Bu orden besh yulduzli, markazidagi xochga Sasumani oilaviy gerbi tushirilib, orqasiga “Sasuma-Ryukku davlati” va “Fuqorolar va harbiy amaldorlari uchun” iyeroglifli, gulga o’xshash, yumaloq matoga taqilib, oq bog’ichga ulangan. Fransuz hukumatini Sasumaga qiziqib qolganidan, syogunni Fransiyadagi elchisi X.Mukayama, hukumatga ikki ajdar va malva gullari tushirilgan, Tokugava ordenini yaratishni maslahat beradi. Ammo 1867-yildagi janub knyazlari ko’magida o’tkazilgan imperatorning to’ntarishi, bu rejani yo’qqa chiqardi. 14 yoshli, 122-imperator Mutsixito (1868-1912) hokimiyatga kelgach, bir qator islohatlar o’tkazib, Yaponiyani kapitalistik davlatga aylanishiga yo’l ochdi. Davlat unvonlari tizimini shakllanishi uchun 1873-yilda maslahatchi Xosokava boshliq guruh tuziladi. Guruh g’arbdagi ordenlar tizimi an’analarini o’rganib, uni Yaponiya uchun mosladi. 1875-yildagi imperator reskriptida “davlat oldida alohida xizmat ko’rsatgan shaxslarga, ordenlar bilan taqdirlash tizimini joriy etishga qaror qildik” deyilib, 10-aprelda “Porlayotgan Quyosh” ordeni - birinchi yapon davlat unvoni joriy etildi. 31-dekabrda bo’lib o’tgan marosimda, bu orden bilan imperator va uning yetti nafar oila a’zosi taqdirlanishgan. Uning sakkiz darajasi bo’lib, harbiy va fuqorolarga berilgan. Ordenni markazida quyosh ramzi, doira tushirilgan. Uni atrofini 32 uzun-qisqa nur o’rab, ular sakkiz qirrali yulduz ichida. Lentasi oq rangda, 6 mm, eni dastlab 36 mm, keyinroq 30 mmga tushirilgan. 1877-yil ordenning 1-darajasi 840, 8-darajasiga 40 yena yillik va umrbod nafaqa (1967-yil bekor etildi) belgilandi. 1888-yil 4-yanvarda “Porlayotgan Quyosh” ordeni mukammallashtirilib, unga pavloniya gullari va katta lenta qo’shildi. Ordenning hajmi 76-112 mm, yulduzini diametri 91 mm bo’lib, pavloniya guli imperator ramzi bo’lgan. Asaosan kumushdan, chet elliklar uchun oltindan yasalib, orqasiga “xizmatlari uchun” iyeroglifi tushirilgan. Lentasi 106 mm, qizil ipakdan. Bu orden bilan imperator va uning oilasi, oliy zodagonlar, chet el davlat boshliq va arboblari taqdirlanishgan. Mukofotlanganlar orasida AQSHlik harbiylar Duglas Makartur va Britaniyalik Duglas Xeyg bor. Orden jami 4 mlndan ziyod yaponlarga berilgan.Oliy mukofot - “Xrizantema”ordeni ikki darajasi bor: katta lentada va zanjirli. Katta lentadagi ordenni Davlat Majlisi qarori bilan 1877-yil 25-dekabrda joriy etiladi. Bu orden bilan imperator, oliy zodagonlar, milliy qahramonlar, xorijiy davlat rahbarlariga, xususan imperator og’illari 7 yoshida, boshqa shahzodalar 15 yoshga to’lgachgina taqdirlanishgan. Hozirgi imperator Akixito orden bilan 1952-yilda, valiahdlik marosimida mukofatlangan. Ordenni hajmi 76-106 mm, yulduzi 91 mm, oltin aralash kumushdan yasashgan. Lentasi qizil rangli ipakdan,  uzunligi 106 mm. Orden bilan imperator oilasidan tashqari, 13 yapon fuqorosi mukofotlangan bo’lib, ular orasida bosh vazirlar Iosida Sigeru va Sato Eysakular, chet elliklardan  GFRning sobiq prezidenti G.Xeynemann, gersog Filipp Edinburglik va shahzoda Charlz bo’lgan. Ordenning zanjirli darajasi 1888-yil 4-yanvarda imperator farmoni bilan ta’sis etilib, katta lenta darajasi orden sohiblariga berilishi belgilangan. Ordenning zanjirini diametri 290 mm, undagi 12 bo’lak oltindan ishlangan. Ordenni diametri 60 mm, zanjiri 290 mm, yulduzi 91 mm hajmda. Markazida qizil emaldan doira quyilib, uni atrofini xoch o’rab turadi. Xochga 16 barg va sariq emaldan xrizantema gullari yopishtirilgan. Orqa tomonida “Xizmatlar uchun katta mukofot” iyeroglifi tushirilib, yasalishida 22-karatli, 950 darajali, 300 gramm oltindan foydalanilgan. “Xrizantema” zanjirli ordeni bilan chet elliklardan AQSH prezidentlari D.Eyzenxaur (1960), R.Reygan, Buyuk Britaniya qirolichasi Yelizaveta II (1962), shahzoda Charlz, Tailand qiroli Pumipon Adulyadet taqdirlanishgan. Har ikkala darajadagi orden bilan bir vaqtda faqatgina imperatorning davlat darajasidagi rasmiy safarida berilishi mumkin. Xususan, 1952-yil Efiopiya qiroli Xayle Selassiya, 1956-yilda Eron shohi Rizoshoh Pahlaviylarga shunday mukofotlangan. 1888-yil 4-yanvarda yana bir orden “Muqaddas toj” joriy etildi. Bu ordenni sakkiz darajasi bor bo’lib, asosan davlatga xizmat ko’rsatgan ayollarga berilgan. Bularga asosan, imperator va qirollar oilasi, zodagonlar vakilalari kirgan. Ordenning 1-darajasi 15 yoshga to’lgan imperator qizlariga, shahzodalarning xotinlariga nikoh marosimidan so’ng berilgan.  Ordenning markazida oltin bosh kiyimi, uni ustida afsonaviy qush Xao (Qaqnus) ta’sviri tushirilgan. Uning atrofi ovalsimon uzuk, ikki qator zumrad bilan o’ralgan. Shuningdek, bambukni yashil bargi, sakurani oq-pushti gullari bor. 1-darajalisining diametri 67 mm, markazi oltin, qolgani kumushdan yasalgan. Markazdagi beshburchakli yulduz, 120 zumrad ila bezatilib, yoniga pushti sakura guli va bargi bilan to’ldirilgan. Bu orden bilan chet elliklardan sobiq Buyuk Britaniya bosh vaziri Margaret Tetcher (1995-yilda) taqdirlangan.“Muqaddas xazina” ordeni 1888-yil 4-yanvarda yaratildi. Uning ham sakkiz darajasi bor, fuqorolar va harbiylarga berilgan. Ordenning ramzida Yapon imperatori xazinasidagi ko’zgu va qimmatbaho toshlar ta’svirlangan. Afsonaga ko’ra, Amaterasu (quyosh ilohasi) akasi Susano (shamol, bo’ron xudosi) ning qilmishlaridan ranjib, g’orga kiradi. Dunyoni zulmat qoplab olgach, barcha ilohlar yig’iladilar. Iloha Amena Udzume bronza ko’zgu bilan ilohani chiqarib oladi. Bu buyumlar yillar o’tib, Yapon davlati asoschisi Dzimmuga nasib etgan. Ko’zguning ta’sviri kumushdan qilinib, atrofi qora-ko’k emallangan. Qimmatbaho toshlar ham qizil toshlar bilan o’ralib, qizil chiziq bilan o’ralgan. Orqa tarafi an’anaviy tekis, “xizmat uchun mukofot” iyeroglifi bor. “Muqaddas xazina” ordenining 1888-1910 yillar oralig’ida yasalishida, ancha ingichka metall, sariq-oq emal, qimmatbaho toshlarni yorqinsizroqlaridan foydalanilgan bo’lsa, keyingilari yo’g’onroq shaklda bo’lib, metalli yahshi quyilgan. Ordenni xorijda ishlanganlarida, markazdagi ko’zgu o’rnida ko’proq xrizantema ishlatiladi. Lentasini uzunligi 37 mm, eni 100 mm, ipakdan yasalib, dastlab yorqin moviy rangda, imperator Yosixito davrida (1912-1926) to’q-ko’k rangga o’zgartirilgan. “Muqaddas xazina” ordenining 1-daraja katta lentadagisi diametri 67 mm, yulduzi 76 mm, kumushdan yasalgan. Lentasini uzunligi 10 sm, ipakdan qilinib, ayollarniki 7,9 sm, unga bantik ulanadi. 1-darajasini yulduzini diametri 76 mm, kumushdan qilingan. Bu orden bilan taqdirlanganlar orasida, Susima va Tinch okeanidagi janglarda qatnashgan, yapon admirali Yamamoto Isoroku (1884-1943) bor. “Oltin Lochin” ordeni 1890-yil 12-fevralda joriy etildi. Bu orden bilan bog’liq ikki afsona bor. Birinchisi: afsonaviy Dzimmu boshqa qabilalarni boshliqlarini yengsada, Nagasunexikodan mag’lub bo’ladi. Shunda xudolar o’z elchilari bo’lgan lochinni yuborishgan. O’z bayrog’iga lochinni qo’ndirib, tong otishida hujum qilgan Dzimmu, g’alaba qozongan. Ikinchisi: Mog’ullar hukmdori Xubilay Yaponiyani egallash uchun, 900 kemali flotni yubordi, ammo 1274-yil 21-oktabr tunida bo’lgan kuchli to’fon, uning 200 kema va qo’shinini cho’ktirib yuborgan. 1281-yil 4400 kemadan iborat flotga ega mo’g’ullar yana hujum boshladi. Bu vaqtda Kyusyu orolida turgan imperator xudolarga iltijo qilgan. Natijada, yana to’fon bo’lib, mo’gullarni 4000 kema va 100 ming jangchisi halok bo’ladi. “Ilohiy shamol” xushxabarini imperatorga oltin lochin yetkazgan ekan. Ordenning asosiy qismida, ikki qadimiy samuray qalqoni bo’lib, ular orasi qora-qizil emal bilan to’ldirilgan. Qalqon ichida kumushdan qilingan qilich va oybolta surati bor. Ordenni yuqorisida qanot yoygan lochin ta’svirlanib, bularni bari sakkizburchakli yulduz ichiga joylashtirilgan. Lentasi yashil va oq rangda bo’lib, yashil imperator xazinasi deb hisoblangan Kusanagi qilichining timsoli bo’lgan. Ordenning 1-darajalisini hajmi 76-81 mm, yulduzi 91 mm, lentasi 101 mm,  kumushdan yasalgan. Orden bilan faqatgina yapon harbiylari urush davrida taqdirlanganlar. Qoida bo’yicha, oddiy askarlar 7-5-daraja, serjantlar 6-4-daraja, kichik ofitserlar 5-3-daraja, ofitser, mayor, polkovniklar 4-2-daraja, faqatgina generallarga 1-darajali orden berilgan. 1894-yilgi qaror bilan, ordenni nishondorlari yillik 1500 dan 150 yenagacha nafaqa olishlari belgilangan. Urushdan keyin, ya’ni 1946-yilda 10300 kishiga 100 ming yena nafaqa to’lanib, bu an’ana bekor etildi. Ordenni sohiblari orasida, xitoy-yapon urushi qatnashchilari generallar A.Yamagota va I.Oyama, rus-yapon urushi qahramonlari general M.Nogi va admiral X.Togolar kabi, mashhur imperiya sarkardalari joy olgan. 1945-yilgacha 1 mlndan oshiq harbiylar bu orden bilan taqdirlanganlar. 1-darajali orden jami 42 kishiga berilgan. 1947-yil 3-mayda urush va militarizm ramzi bo’lgan bu orden hukumat tomonidan bekor etildi. “Madaniyat” ordeni 1937-yil 11-fevralda imperator Xiroxito (1926-1989) farmoni bilan joriy etilib, madaniyat sohasiga xissa qo’shgan shaxslar taqdirlangan. Ordenni tashqi ko’rinishini yasashda, boqiylik ramzi mandarin daraxtini guli olingan. Bu timsolni shaxsan imperator tanlagan bo’lib, sababi yapon mandarini doimo yashil tusda va yoqimli hid taratishidir. Ordendagi mandarin bargi qizil medalyon ichiga joylashtirilib, barglari oq emaldan, gullari oltindan ishlangan. Medalyondagi uch oq emalli tomchilar imperator xazinasini anglatadi. Ordenning hajmi 66 mm, bog’ichi oq-pushti, ipakdan, 37 mmli. Shuni aytish joizki, ordenni darajasi bo’lmasa ham, hozirda oliy mukofotlardan biri. Urushdan keyin, 1949-yildan boshlab, har yili 3-noyabrda Tokiodagi imperator saroyida bu orden beriladigan bo’ldi. 1937-yil 19-aprel (imperatorni tug’ilgan kuni)da, 9 kishi ilk bor bu orden bilan mukofotlangan. Ulardan biri fizik olim N.Nagaoka bo’lgan. Chet elliklardan 1969-yi 31-oktabrda, Oyga qo’nishga erishgan AQSH kosmonavtlari N.Armstrong, E. Oldrin, M. Kollinzlar “Madaniyat” ordeni bilan taqdirlanganlar. Uch imperatorlar Meydzi, Yosixito, Xiroxitolar davrida Yaponiya Osiyoning qudratli davlatiga aylandi. 2-jahon urushida, Yaponiya Britaniya va Fransiyani Xitoy, Hindixitoy, Tinch okeani orollaridan siqib chiqarishga erishgan bo’lsada, AQSHni yenga olmadi. 1945-yil 6-9 avgust kunlari Xirosima va Nagasakiga atom bombasi tashlanishi bilan, 15-avgustda Yaponiya imperiyasini quyoshi botdi. AQSH okkupatsiyasi o’rnatilgach, militarizm va harbiy tuzilmalar tugatila boshlandi. Uning  ramzi bo’lgan ordenlar tizimi inqirozga uchradi. Aholidan mashhur yapon qilichlari va qisman ordenlar yig’ishtirilib olindi. Ordenlar “qora bozorlar”ga chiqib ketdi. Ahvol shu daraja bordiki, odamlar itlarini bo’yinbog’lariga ordenlardan taqib qo’yishar edi. 1947-yilda qabul qilingan konstitutsiyada  “Madaniyat” ordenidan boshqa, barcha unvonlar, nafaqalar bekor etilgani qayd etildi. Bularning o’rniga bosh vazirlar Katoyama va Asida hukumatlari, cheklangan darajali, ordenlar islohatini o’tkazishni taklif etdilar. Ammo buni parlament rad etdi. 1952-yilgi San-Fransisko shartnomasidan so’ng, bosh vazir S.Iosido hukumati “Xrizantema”, “Porlayotgan Quyosh” ordenlarini tiklash va “Sanoat” ordenini yaratish loyihasini taqdim etsa ham, parlament palatalarida yetarli ovoz ololmadi. 1953-yilda suv to’foni zararini tiklash va xayriyalar qilishga jonbozlik qilganlarni taqdirlash uchun, hukumat ordenlarni yana umbrod berishni joriy etdi. Nihoyat, 1963-yilda bosh vazir Ikedi hukumati qarori bilan, eski ordenlar tizimi qayta ta’sis etildi. Qarorga ko’ra, ordenlarning oliy va 1-darajasi bilan shaxsan imperator, qolganlarini bosh vazir va vazirlar berishi belgilab qo’yildi. 1964-yil bahorida urushdan oldingi bahorgi va kuzgi mukofatlash an’anasi asosida, 29-aprel va 3-noyabr (Madaniyat kuni) da, 197 kishiga ordenlar taqdim etildi. Shu tariqa zamonaviy Yaponiya ordenlari tizimi yo’lga qo’yildi. O’zbekiston va Yaponiya o’rtasida iqtisodiy va madaniy aloqalar rivojlanib bormoqda. Xususan, yapon arxeologlari O’zbekiston janubidagi budda madaniyatlarini o’rganishga katta yordam berishayotganini hisobga olib, O’zbekiston prezidenti I. Karimov 2002-yil 28-31 may kunlarida Yaponiyaga rasmiy safari vaqtida professor Kyudzo Kato va Vaseda universiteti prezidenti Takayasi Okushimalarni “Do’stlik” ordeni bilan taqdirladi. O’zbekiston rahbariga esa Vaseda va Soka universitetlari faxriy doktori unvoni berildi. 
Xulosa qilib aytganda, Yaponiya ordenlari shu xalqning uzoq va boy tarixi, madaniyatining ramzidir. O’ziga xos bezaklari, chiroyi, tayyorlanishi jihatidan bu ordenlar  dunyo davlatlari mukofotlari orasida alohida o’rin tutadi. Eng muhimi, asos solinganiga bir asrdan oshgan ordenlarining hamon mukofotlash tizimi amaliyotida qo’llanilayotgani, avdodlar tomonidan ajdodlar an’analarining e’zozda ekanligining yorqin namunasidir. 
[image: image1.png]



1

[image: image2.png]


[image: image3.png]



2

            3

1. “Porlayotgan Quyosh” ordeni
2. “Xrizantema” ordeni katta lentada

3. “Muqaddas xazina” ordeni

